
王瑒〈陳書列傳瑒字子璵。司空冲之第十二子也。沈靜。有器局。美風儀。舉止醖藉。梁大同中。起家秘書郎。遷太子洗馬。元帝承制徵〉

〈爲中書侍郎直殿省。仍掌相府管記。出為東宫内史。遷太子中庻子丁所生母憂歸于丹陽江陵䧟。梁敬帝承制。除仁威將軍。尚書吏部郎中。貞陽〉

〈𡘓僭位。以敬帝爲太子。授瑒散騎常侍侍東宫。尋遷。長史兼侍中。高祖入輔以爲司徒左。長史。永定元年。遷守五兵尚書。世祖嗣位。授散騎常侍。領〉

〈太子庻子侍東宫。遷領左驍騎將軍。太子中庻子常侍侍中如故。瑒為侍中六載父冲。嘗爲瑒辭。領中庻子。世祖顧謂冲曰。所以久留瑒於承華。政〉

〈欲使太子微有瑒風法耳。廢帝嗣位。以侍中領左驍騎將軍。光大元年。以父憂去職。高宗即位。太建元年復除侍中。領左驍騎將軍。遷度。支尚書。領〉

〈羽林監。出為信威將軍。雲麾始興王長史。行州府事。未行遷中書令。尋加散騎常侍。除吏部尚書常侍如故。瑒性寬和。及居選職。務在清靜。謹守文〉

〈案。無所抑揚。尋授尚書右僕射。未拜加侍中。遷左僕射參掌選事侍中如故。瑒兄弟三十餘人。居家篤睦。每歲時饋遺。遍及近親。敦誘諸弟。竝禀其〉

〈規訓。太建六年卒。時年五十四。贈侍中特進護軍將軍。喪事隨所資給。謚曰光子。瑒第十三弟瑜。字子珪。亦知名。美容儀。早歴清顯。年五十。官至侍〉

〈中。永定元年。使於齊。以陳郡𡊮憲爲副。齊以王琳之故。執而囚之齊文宣帝。每行載死囚以從。齊人呼曰。供御囚。每有他怒。則召殺之以快其意瑜〉

〈及憲竝危殆者數矣。齊僕射楊遵彦憫其無辜。每救護之。天嘉二年還朝詔復侍中。頃之卒時年四十。贈本官謚曰貞子。論見沈君理傳後〉

王曇首〈宋書。列傳。曇首。琅邪臨沂人。太保弘。少弟也。幼有業尚除著作郎。不就。兄弟分財。曇首唯取圖書而已。辟琅邪王大〉

〈司馬屬從府公。修復洛陽園陵。與從弟球俱詣高祖。時謝晦在坐。高祖曰此君並膏梁盛德乃能屈志戎旅。曇首答曰。既從神武之師。自使懦夫有〉

〈立志晦曰。仁者果有勇。高祖悅。行至彭城。高祖大會戲馬臺予坐者皆賦詩曇首文先成。高祖覧讀。因問弘曰。卿弟何如卿弘答曰。若但如兄門户〉

〈何寄。高祖大笑。曇首有識局智度。喜愠不見於色。閨門之内雍雍如也手不執金玉婦夫不得爲飾玩。自非祿賜所及。一毫不受於人。太祖爲冠軍〉

〈徐州刺史留鎮彭城以曇首爲府功曹。太祖鎮江陵。自功曹爲長史隨府轉鎮西長史。高祖甚知之。謂太祖曰。王曇首沈毅有器度。宰相才也汝每〉


〈事諮之。景平中有龍見西方。半天騰上。廕五綵雲京都逺近聚觀太史奏曰西方有天子氣。太祖入奉大統。上及議者皆疑。不敢下曇首與到彦之〉

